元曲4

張可久 

迎仙客（括山道中） 

雲冉冉，草纖纖，
誰家隱居山半崦？
水煙寒，溪路險，
半幅青帘，五里桃花店。
迎仙客（湖上送別） 

釣錦鱗，棹紅雲，
西湖畫船三月春。 

正思家，還送人，
綠滿前村，煙雨江南恨。

迎仙客秋夜

雨乍晴，月籠明。

秋香院落砧杵鳴，

二三更，千萬聲，

搗碎離情，不管愁人聽

喜春來（金華客舍） 

落紅小雨蒼苔徑，
飛絮東風細柳營。 

可憐客裡過清明，
不待聽，昨夜杜鵑聲。
天淨沙（魯卿庵中） 
青苔古木蕭蕭，
蒼雲秋水迢迢，
紅葉山齋小小，。
有誰曾到？
探梅人過谿橋。 
天淨沙 湖上送別
紅蕉隱隱窗紗，
朱帘小小人家，
綠柳匆匆去馬。
斷橋西下，
滿湖煙雨愁花。
折桂令（九日） 

對青山強整烏紗，
歸雁橫秋，倦客思家。 

翠袖殷勤，金杯錯落，
玉手琵琶。 

人老去西風白髮，
蝶愁來明日黃花。 

回首天涯，
一抹斜陽，數點寒鴉。 

殿前歡（客中） 

望長安，
前程渺渺鬢斑斑。 

南來北往隨征雁，
行路艱難。 

青泥小劍關，
紅葉湓江岸，
白草連雲棧。 

功名半紙，風雪千山。 

金字經 

惜花人何處？落紅春又幾。 

倚遍危樓十二闌，
彈，淚痕羅袖斑。 

江南岸，夕陽山外山。 

金字經（樂閒） 

百年渾似醉，滿懷都是春。 

高臥東山一片雲。 

嗔，是非拂面塵， 

消磨盡，古今無限人。 

四塊玉 客中九月
落帽風，登高酒。
人遠天涯碧雲秋，
雨荒籬下黃花瘦。
愁又愁，樓上樓，九月九。
賣花聲（懷古） 

美人自刎烏江岸，
戰火曾燒赤壁山。 

將軍空老玉門關，

傷心秦漢，生民塗炭。
讀書人一聲長嘆！ 

慶東原
詩情放，劍氣豪，

英雄不把窮通較。

江中斬蛟，雲間射雕，
席上揮毫。

他得志笑閒人，

他失腳閒人笑。
四塊玉
遠是非，尋瀟灑，

地暖江南燕宜家，

人閒水北春無價。

七品茶 ，五色瓜，四季花。
憑闌人（江夜） 

江水澄澄江月明，

江上何人搊玉箏？ 

隔江和淚聽，
滿江長嘆聲。 

清江引幽居

紅塵是非不到我，

茅屋秋風破，

山村小過活，

老硯閑工課，

疏籬外玉梅三四朵。

人月圓山中書事  　　

興亡千古繁華夢，
詩眼倦天涯。

孔林喬木，吳宮蔓草，
楚廟寒鴉。

數間茅舍，藏書萬卷，
投老村家。

山中何事？
松花釀酒，春水煎茶。
陳小如老師整理
